
 
 

Fundargerð notendahóps fjölmiðla 

Fundurinn var haldinn af Hagstofu Íslands í gegnum fjarfundabúnað (Teams) þann 26. janúar 2023 frá 
10:00-11:00. 
 
Aðilar frá fjölmiðlum voru alls fimm og komu frá: 

• RÚV 

• Viðskiptablaðið 

• Sýn 
 

Á fundinum voru eftirfarandi Hagstofustarfsmenn: 

 
 
Fundarstjóri var Þorsteinn Þorsteinsson, deildarstjóri samskipta og miðlunar. 

Dagskrá: 

1. Stutt um Hagstofuna 
2. Hagstofan og fjölmiðlar 
3. Gagnvirk myndrit/gröf Hagstofunnar 
4. Niðurstöður könnunar 
5. Fyrirhugaðar breytingar á vef Hagstofunnar 
6. Umræður 

 

Fundargerð 

Þorsteinn, deildarstjóri samskipta og miðlunar, bauð fundargesti velkomna og fór yfir efni fundarins. 

Síðasti notendafundur með fjölmiðlum var haldinn rétt áður en COVID-19 skall á árið 2019. Í 

tengslum við lið 4 í dagskrá nefnir hann að Hagstofan hafi fyrir ári síðan byrjað með gagnvirk 

myndrit/gröf, en það hafi einmitt komið sterk ósk fram um það  á fundinum 2019 að Hagstofan byði 

upp á þessa tegund grafa á vefnum. 

Sóley, gæðastjóri Hagstofunnar, sagði örstutt frá Hagstofunni sjálfri og einnig frá stórri gæðaúttekt 

sem stendur fyrir dyrum í maí 2023 en þá munu Hagstofan og aðrir skilgreindir hagskýrslu 

framleiðendur á Íslandi, sem í því tilviki eru Seðlabanki Íslands og embætti landlæknis, vera teknir út. 

Úttektin er framkvæmd ef European Statistical System (EES) og nefnist jafningjarýni (peer review).  

Þorsteinn fór yfir umfjöllun um Hagstofuna í fjölmiðlum árin 2021 og 2022. Íslenskir fjölmiðlar eru 

sem fyrr duglegir að vitna í fréttir Hagstofunnar og að athyglisvert sé í því ljósi að Hagstofan gaf út 



 
samtals 382 íslenskar fréttatilkynningar og uppfærslur á síðasta ári (2022) sem innlendir fjölmiðlar 

vitnuðu 2.222 sinnum í. Hér er því um sterk margföldunaráhrif að ræða sem eykur enn frekar 

áhugann á því sem Hagstofan sendir frá sér. Ef þetta er reiknað út þá má segja að miðlarnir hafi 

vitnað að meðaltali 5,8 sinnum í hverja útgefna frétt Hagstofunnar og þetta hlutfall hefur farið 

hækkandi á milli ára eins og graf á glæru sýnir. 

Farið var yfir vefumferð á vef Hagstofu Íslands frá 2021 –2022 og mátti á mynd sjá mikla aukningu í 

vefumferð milli þessara ára, sem má mögulega rekja til aukinnar notkunar eftir að myndritin voru 

tekin í notkun. 

Gagnvirk myndrit og framtíðarplön vefs 

Óðinn, vefhönnuður Hagstofunnar, sýndi demo af nýjum vef sem er í vinnslu. Meira af gröfum verða 

á forsíðu, sama flokkun verður áfram en verið er að sameina PX vefinn, og alla undirvefi, í þetta sama 

útlit og þannig verður upplifunin sú að þetta sé einn vefur. Einnig var farið yfir nýju myndritin. Sýnd 

voru þægindin við að koma myndum yfir á vef fjölmiðla þannig að allar tölur fylgi í stað þess að 

myndin komin bara sem  hrá mynd. Prentmiðlar geta einnig sótt myndir þannig, þær verða mun 

skýrari með þessari leið, í stað þess að taka bara mynd af myndinni. Framtíðarplön fyrir vefinn eru svo 

enn fleiri gröf og myndræn framsetning. 

Niðurstöður könnunar 

Þorsteinn fór yfir niðurstöður könnunarinnar, sem send var út í aðdraganda fundar. Spurt var um 

eftirfarandi: 

Hvernig gengur þér að nálgast og vinna með efni frá Hagstofunni í starfi þínu? 

Hér svöruðu 8 aðilar, 25% sögðu mjög vel, 50% sögðu frekar vel og 25% sögðu hvorki/né. 

Hvernig nálgast þú efni Hagstofunnar? 

Afgerandi meirihluti, eða 7 af 8, sögðust nálgast efni Hagstofunnar með því að skoða fréttir á 

heimasíðu Hagstofu og með því að skoða talnaefni á síðu. Einn sagðist nálgast efni í gegnum 

samfélagsmiðla. Enginn svaraði því til að það væri í gegnum áskrift að fréttum eða í gegnum RSS-

fréttaveitu. 

Hvernig myndir þú helst vilja nálgast efni Hagstofunnar? 

Hér var vefurinn nefndur, en notendaviðmót mætti vera betra og skýrara ásamt því að gott væri að 

komast í bakgrunnsgögn fyrir grafíkfólk til að vinna með. Talnagreining var nefnd til sögunnar, s.s. 

Power Bi eða sambærilegt. Einnig var tala um að efni Hagstofunnar hefði batnað mjög, þjónustan 

væri góð og að ekki væri þörf á breytingu. 

Ábendingar um hvernig Hagstofan getur betur þjónað þörfum fjölmiðla 

Hér var nefnt sem dæmi að gera efnisflokka gagna einfaldari og skýrari, auka umfang kannana um 

fjölmiðlanotkun og bæta og leiðrétta skráningu á hvaða fyrirtæki eru flokkuð sem fjölmiðlar. Einnig 

var nefnt að gaman væri að sjá fleiri sérgreiningar, fyrir utan þær skipulögðu, og taka eitthvað fyrir 

sem er í deiglunni hverju sinni og var í því sambandi nefnt það sem gert var 23. janúar á afmæli 

Eyjagossins. Einnig var nefnt að gagnlegt gæti verið að sjá meira niðurbrot á tekjum og skuldum 

landsmanna þannig að t.d. væri hægt að sjá eignir og skuldir tekjuhæstu 5,1 og 0,1% landsmanna. 

 



 
 

Atriði sem ánægja er með hjá Hagstofunni 

Hér var nefnt mjög góð þjónusta og samskipti, framsetning á efni almennt góð og gott að leita til 

starfsfólks Hagstofu. 

Umræður 

Að því loknu var opnað fyrir umræður. Fram kom mikil ánægja með þær breytingar sem verða með 

tilkomu nýs vefs.   

Rætt var um mannfjölda. Einn notandi benti á að hann myndi frekar vilja sjá stafrófsröð þar, það væri 

auðveldara að finna efnið þannig. Einnig var bent á varðandi flokkun á tímabilum, að stundum vilji 

maður fá allt tímabil en þá þurfi að flokka það saman. Starfsmaður Hagstofu svarar því til að röðun 

stýrist af sveitarfélaganúmerum og því virki hún mögulega handahófskennd. Ekki voru allir sammála 

því að þetta væri slæmt eins og það væri. Sýnt var hvernig á auðveldan hátt má breyta yfir í að raðað 

sé í stafrófsröð. Þetta snúi því mögulega meira að kunnáttu og leiðbeiningum varðandi vefinn og kom 

fram að verið væri að vinna í betri leiðbeiningum. Bent var á að ef leitað er eftir tölum langt aftur í 

tímann, þá væri sér svæði ávefnum fyrir sögulegar hagtölur. 

Rætt var um samfélagsbreytingar og að gott væri að sjá muninn á innfæddum og útlendingum, þ.e. 

hvernig samsetning íbúa er að breytast. Miklar breytingar eru að eiga sér stað þarna og fróðlegt væri 

að sjá hvernig hlutföll eru að breytast fyrir landið í heild og einstaka landshluta. Hagstofan svarar því 

til að þetta sé eitthvað sem hægt sé að skoða betur af hálfu stofnunarinnar. 

Rætt var um hraða þar sem fjölmiðlafólk þarf oft að komast hratt inn í efni. Hvort hægt væri að 

útfæra meira í átt að Google, að setja inn fyrirspurnir og fá svör/gögn. Allt efnið sé til hjá Hagstofunni 

en þörf væri á því að geta sorterað efnið hraðar en nú er raunin. Hagstofan svarar því til að verið sé 

að reyna að stytta leiðir og hafa efni auðfundnara ásamt því að gera niðurstöður myndrænni. Einnig 

sé verið að vinna í Spurt og svarað hnappi á forsíðu, en þar verði leiðbeiningar um ýmislegt sem 

vantar leiðbeiningar um í dag. 

Heyra mátti á notendum að mikil tilhlökkun væri með að fá nýjan vef í loftið, með nýju útliti og 

auðveldara aðgengi. Nefnd voru dæmi um hvað þarf að fletta mikið til að finna ákveðnar breytur. En 

nefnt var að það væri ákveðinn galli  þegar farið er inn í flokka og verið sé að velja breytur, þá sé 

hægt að velja línur og slíkt, en að á sama tíma sé ekki sé hægt að leita að breytu. Starfsmaður 

Hagstofu svarar því til að þetta verði skoðað, en sé sennilega ekki einfalt að bæta þessu við. En 

uppfærsla á PX vefnum ætti að hjálpa til við leitina. Þetta sé mjög gott innlegg í þróunarvinnu, en 

þetta er sameiginlegur hugbúnaður og mun Hagstofan koma þessum ábendingum áfram, en 

sambærileg umræða kom upp á hagstofustjórafundi síðasta sumar. 

Rætt var að það virðist sem excel skjöl, sem sótt eru, séu ekki alltaf stöðluð. Því var svarað til að þetta 

væri góð ábendingu sem Hagstofa tekur til sín og skoðar.  

Starfsmaður Hagstofu nefndi að víða væri verið að byggja API tengingar á bak við efni á vefnum, sbr. 

efni sem oft er sótt, og mögulega væri sniðugt að skoða betur að byggja tengingar þar á milli. 

Að lokum minnti fundarstjóri á fréttaáskriftir sem Hagstofan býður upp á og það væri um að gera að 

skrá sig á þær. 

Fundarstjóri þakkaði fyrir og slítur fundi kl. 11:00. Glærur sendar þátttakendum að loknum fundi.  


